
Май-чэрвень — складаны час для 
выпускнікоў агульнаадукацыйных 
школ рэспублікі, бо яны здаюць вы-
пускныя экзамены і рыхтуюцца да 
паступлення ў ВНУ. А ў гэтым годзе 
яшчэ і новаўвядзенне — адзінацца-
цікласнікі здавалі два цэнтралізава-
ныя экзамены, падлік балаў за якія 
выклікаў шмат спрэчак, вырашаць 
іх давялося на самым высокім  
узроўні. А што адбывалася стагод-
дзе таму і раней, якія экзамены зда-
ваў Максім Багдановіч, які сярэдні 
бал па выніках навучання меў наш 
геній? Ці захаваліся бальнік і атэ-
стат Максіма Багдановіча? Адказы 
на гэтыя пытанні шукаем у дакумен-
тах гімназіі, якія захоўваюцца сёння 
ў Літаратурным музеі Максіма  
Багдановіча, Беларускім дзяржаў-
ным архіве-музеі літаратуры і ма-
стацтва, архівах Ніжняга Ноўгара-
да, Яраслаўля, Масквы.

Вядома, што Максім паступіў вучыц-
ца ў гімназію даволі позна, у 1902 го- 
дзе (у 11 з паловай гадоў). Да ўступных 
экзаменаў яго рыхтаваў бацька Адам 
Ягоравіч, і, па ўспамінах, праблем не 
было. Узніклі праблемы крыху пазней,  
у 1906 годзе, калі Максім вучыўся ў 4-м 
класе Ніжагародскай мужчынскай гім-
назіі. У Цэнтральным архіве Ніжага-
родскай вобласці захоўваецца цікавы 
дакумент — ліст дырэктара Ніжагарод-
скай гімназіі Гардзеева на імя Упраўля-
ючага Маскоўскага вучэбнага округа. 
Кіраўнік гімназіі звяртаецца аб «дазволе 
вучню IV класа Максіму Багдановічу, 
пакінутаму на другі год у тым жа класе  

з прычыны непаспяховасці па лацінскай 
і французскай мовах і алгебры, тры-
маць іспыт па гэтых прадметах у буду- 
чым жніўні месяцы». Пераэкзамяноўка 
не дапамагла, гімназісту, які ўжо пачаў 
займацца вершаскладаннем і марыў 
стаць знакамітым беларускім пісьмен-
нікам, прыйшлося яшчэ адзін год пра-
весці ў 4-м класе.

Дарэчы, паводзіны ніжагародска-
га гімназіста Максіма Багдановіча, як  
і яго роднага брата Льва, былі таксама 
далёкія ад ідэалу. Пра гэта сведчаць 
дакументы іншай справы Ніжагарод-
скага архіва — гэта звесткі пра наву-
чанне і паводзіны, падрыхтаваныя ад-
міністрацыяй Ніжагародскай гімназіі 
пры пераводзе хлопчыкаў Багданові-
чаў у Яраслаўскую мужчынскую гім-
назію. Праступкі гімназістаў пачатку 
ХХ стагоддзя нічым не адрозніваюцца 
ад сённяшніх: Максім не падаў бальнік 
(дзённік), не ведаў урока па лацінскай 
мове, бегаў па калідоры, спазніўся на 
ўрок матэматыкі, сышоў з двух урокаў.  
Усмешку выклікаюць наступныя запі-
сы, пакінем без перакладу: «очень опо-
здал на 1-й урок» (у Максіма Багданові-
ча), «на уроке естествоведения наруша-
ет порядок шумом», «очень беспокойно 
вел себя на уроке немецкого языка», 
«на требование сидеть тише и слушать 
объяснения ответил, что он не жела-
ет слушать “разную чепуху”» (у Льва 
Багдановіча). Пакаранні былі розныя: 
пакідалі ў гімназіі на пэўны час (у за-
лежнасці ад цяжару праступку), давалі 
вымову, строгую вымову, выклікалі  
бацьку ў гімназію да дырэктара ці на 
пасяджэнне Педагагічнага савета.

Заўвагі і пакаранні запісваліся ў ад-
мысловы «Журнал аб манкіроўках і пра-
ступках», а пры пераводзе гімназістаў  
у іншую навучальную ўстанову рабіліся 
выпісы. Менавіта таму чарнавы запіс 
аб паводзінах братоў Багдановічаў за-
хоўваецца ў архіве Ніжняга Ноўгарада,  
а чыставы — у Дзяржаўным архіве Яра-
слаўскай вобласці, бо ў Яраслаўлі ма-
ладыя людзі заканчвалі гімназічнае на-
вучанне. Бальнік Максіма не захаваўся, 
бальнік Льва Багдановіча сёння знахо- 
дзіцца ў фондах Беларускага дзяржаўнага 
архіва-музея літаратуры і мастацтва, як  
і яго атэстат. Муляж атэстата Льва Ада-
мавіча прадстаўлены ў экспазіцыі Літа-
ратурнага музея Максіма Багдановіча. 

Можна заўважыць, што малодшы брат 
паэта вучыўся досыць добра (адзнакі 
толькі «4» і «5»), а поспехі ў матэматыцы 
вылучаны асобна.

Некаторыя даследчыкі «кідаюць па-
прокі» ў бок супрацоўнікаў музея за тое, 
што мы нібыта хаваем атэстат Максіма 
Багдановіча, бо баімся паказваць яго 
адзнакі як адмоўны прыклад для юных 
наведвальнікаў. Гэта не зусім так, нават 
школьнікі разумеюць, што, калі ты стаў 
класікам беларускай літаратуры, не так 
істотна, якія балы ты меў па гісторыі, 
матэматыцы і фізіцы. На жаль, атэстат 
Максіма Багдановіча (арыгінальны да-
кумент) не захаваўся, а вось копія яго 
сёння знаходзіцца ў фондах Дзяржаўна-
га архіва Яраслаўскай вобласці, у фон-
дзе Яраслаўскай мужчынскай гімназіі, 
як і копіі атэстатаў аднакласнікаў паэта. 

Справа ў тым, што атэстат М. Багдано-
віча быў выдадзены на рукі пры пасту-
пленні ў Дзямідаўскі юрыдычны ліцэй 
і, хутчэй за ўсё, згарэў падчас пажару  
ў 1918 годзе. А вось копія атэстата, якая 
захоўвалася ў архіве гімназіі, бо магла 
ўзнікнуць патрэба ў выдачы дубліката, 
дажыла да нашага часу.

Атэстат сталасці выдадзены сыну ка-
лежскага асэсара Максіму Адамавічу 
Багдановічу, праваслаўнага веравыз-
нання, які нарадзіўся ў Мінску 27 ліс- 
тапада 1891 года. У студзені 1909 года 
паступіў вучыцца ў Яраслаўскую гім-
назію, пры выдатных (!) паводзінах на-
вучаўся да 1 чэрвеня 1911 года. Няхай 
не здзіўляе тое, што паводзіны раптам 
сталі выдатнымі, на самай справе не 
сталі, згадкі пра гэта ёсць ва ўспамінах, 
але адміністрацыя Яраслаўскай муж-
чынскай гімназіі вырашыла, відаць, не 
псаваць атэстаты сваім вучням, таму  
і аказалася, што «выдатныя паводзі- 
ны» ў кожным атэстаце выпускнікоў 
1911 года. Па адзнаках бачым, што ву-
чыўся М. Багдановіч сярэдне, ёсць і пя-
цёркі, і чацвёркі, але большая колькас-
ць балаў — гэта «здавальняюча», таму 
і сярэдні бал атэстата выпускніка Яра-
слаўскай мужчынскай гімназіі Максіма 
Багдановіча — 3,666…

Супрацоўнікі Літаратурнага музея 
Максіма Багдановіча працягваюць по-
шук дакументаў Багдановіча-гімназіста 
ў архівах і музеях розных краін. Дзяку-
ючы валанцёру і сябру музея Наталлі 
Даронінай, не так даўно ўдалося адшу-
каць дакументы, якія расказваюць пра 
апошнія гімназічныя экзамены выпуск-
нікоў Яраслаўскай гімназіі ў 1911 го- 
дзе. Гэтыя дакументы захоўваюцца  

ў Цэнтральным гістарычным архіве го-
рада Масквы, бо некалі Яраслаўль ува-
ходзіў у Маскоўскую вучэбную акругу. 
Сярод дакументаў ёсць «Ведомость о 
подвергшихся испытанию и удостоен-
ных аттестата или свидетельства зрело-
сти». Усяго здавалі экзамены 90 чалавек, 
з іх 77 — гімназісты, па выніках іспытаў 
атэстаты ці пасведчанні атрымалі толь-
кі 70 гімназістаў. Выпускнікі 1911 года 
атрымалі 13 медалёў, у тым ліку 3 за-
латыя і 10 сярэбраных, пры гэтым пад-
крэслівалася, што некаторыя «медалі-
сты» маюць здольнасці для вывучэння 
ўсіх навук, астатнія — да таго ці іншага 
прадмета, напрыклад, матэматыкі.

Захаваліся ў справе экзаменацыйныя 
заданні 1911 года, напрыклад, па рускай 
мове гімназістам была прапанавана на-
ступная тэма: «Какой идеал человека и 
гражданина завещал нам Грибоедов?». 
Цікава было б прачытаць думкі-раз-
важанні Максіма Багдановіча на гэтую 
тэму. На жаль, пакуль пісьмовыя адказы 
не выяўлены. Вядома, што ў тагачаснай 
гімназіі вывучаліся замежныя мовы, 
таму ў пераліку экзаменаў «Тэма для 
экстэрнаў па нямецкай мове ў 1911 го- 
дзе». Неабходна было зрабіць пераклад 
на нямецкую тэксту Вальтэра пра Дэ-
масфена, перакласці з рускай на фран-
цузскую і падрыхтаваць пераказ тэксту 
французскага гісторыка Луі Адольфа 
Цьеры пра Напалеона. Ёсць сярод да-
кументаў узоры матэматычных задач, у 
тым ліку па арыфметыцы, алгебры, геа-
метрыі. Пад задачамі — подпіс выклад-
чыка матэматыкі М. Фівейскага і дырэк-
тара М.  Вярыгіна. Супрацоўнікі музея 
М.  Багдановіча звярнуліся да сяброў, 
выкладчыкаў, матэматыкаў з просьбай 
ацаніць складанасць экзаменацыйных 
задач. Вадзім Зелянкоў, кандыдат фізіка-
матэматычных навук, выкладчык, ад-
значыў: — «задачкі крутыя», арыфме-
тычныя задачы ўваходзілі ў навучаль-
ную праграму раней, сёння гімназістам 
рашыць іх будзе складана, пра біном  
і геаметрычныя прагрэсіі распавядаюць 
на першым курсе ВНУ, а стэрэаметрыя 
ва ўсе часы выклікала цяжкасці.

Ведаем, што матэматычныя навукі 
выклікалі цяжкасці ў Максіма Багда-
новіча, але, калі толькі матэматыка 
не прымянялася ім у вершаскладанні,  
у сілаба-танічнай сістэме, пры напісанні 
санетаў, актаў, трыялетаў і пад. Важна 
зусім іншае — не тое, якія балы ў цябе ў 
атэстаце, а тое, што ў цябе павінен быць 
любімы прадмет. Няхай гэта матэматы-
ка, беларуская літаратура ці фізкульту-
ра, але ў гэтым прадмеце ты лепшы за 
ўсіх аднакласнікаў, найлепшы ў свеце…

М. Багдановіч у ведамасці.

Задача па алгебры.

Матэматычныя навукі вы-
клікалі цяжкасці ў Максіма 
Багдановіча, але, калі толькі 
матэматыка не прымянялася 
ім у вершаскладанні, у сілаба-
танічнай сістэме, пры напісан-
ні санетаў, актаў, трыялетаў 
і пад. Важна зусім іншае — не 
тое, якія балы ў цябе ў атэста-
це, а тое, што ў цябе павінен 
быць любімы прадмет. Няхай 
гэта матэматыка, беларуская 
літаратура ці фізкультура, 
але ў гэтым прадмеце ты леп-
шы за ўсіх аднакласнікаў, най-
лепшы ў свеце…


